
ГЭР БҮЛ, ЭР ЭМИЙН ЁСНЫ ЭРҮҮЛ АХУЙ

	 

	Ууган баян —эрүүл мэнд

	Удаах баян — аз жаргалтай гэр бүл

	ДОРНО ДАХИНЫ ЗҮЙР ҮГ

	 

	Хувийн эрүүл ахуй бол анагаах ухааны маш олон талтай салбар юм. Бид зөвхөн эр эмийн ёсны үйл ажиллагаатай холбоотой хувийн эрүүл ахуйн асуудлыг авч үзье. 

	Эр эмийн ажлыг юуны өмнө бэлгэ бүрэн боловсорсон охид, хөвгүүд үеэс эхлэх нь зүйтэй. Гэр бүл болтлоо хурьцал үйлддэггүй байх нь нэг хүнд ч, нийгмийн сонирхолд ч дагах зүйл бөгөөд биологи, оюун санааны хувьд бүрэн бойжсон үе болох эмэгтэй нь 20, эрэгтэй нь 22 наснаас эртгүй гэр бүл бололцох ёстой. Бэлгийн бойжилт гүйцэх (оюун, биеийн), ялангуяа булчингийн хүч, биеийн жин (бүрэн чийрэгжих үе) ойролцоогоор 23—25 насанд гүйцнэ. 

	Эрт гэрлэх нь нийгмийн хийгээд биеийн талаас зохимжгүй юм, нялхаараа төрүүлсэн үр амьдрах чадвар суугаагүй байдаг гэдгийг тогтоожээ. Үүнээс гадна бага насанд хүүхэд төрүүлэхэд жирэмсний хугацаанд элдэв хүндрэл гарах нь цөөнгүй. Эрт гэрлэснээс бэлгийн үйл ажиллагаа эрт харьж, цагаас өмнө өтөлдөг. Мөн зан авир төлөвшин тогтоогүйгээс 18—19 настны гэр бүл бат тогтвортой байж чаддаггүй. Гэр бүл болж байгаа залуус бие бялдар, сэтгэхүйн хувьд бүрэн бойжсон байх ёстой. 

	Хүний хувийн онцлог, түүний амьдралын тухайн нөхцөлөөс эрт гэрлэж болох авч эрт гэрлэх нь бие сэтгэхүй төлөвшин тогтоход муугаар нөлөөлдөг. 

	Гэтэл ялангуяа эмэгтэй хүн оройтож гэрлэх нь хүсмээр таатай зүйл биш. 28—30 насанд анхныхаа хүүхэд төрүүлэх нь эмэгтэй хүний бие махбодод насны дагуу өөрчлөлт гарснаас янз бүрийн хүндрэл өгдөг. Хэтэрхий оройтож гэрлэх нь үр удамд муу нөлөөтэй. 50-иас дээш насны эрэгтэй, 40 өнгөрсөн насны эмэгтэйгээс төрсөн хүүхэд зүрх, мэдрэлийн төрөлхийн согог, бусад ерөнхий гажигтай төрдөг нь ажиглагджээ. 

	Эмэгтэй хүний хүүхэд төрүүлэх хамгийн тохиромжтой нас бол 22—40 бөгөөд эрэгтэй хүний эцэг болох тохиромжтой нас нь 22—45 юм. Залуу хүмүүсийн хүүхэд эрүүл чийрэг, амьдрах чадвар, оюун ухааны хөгжил сайн байдаг. 

	Ойролцоогоор эмэгтэй хүний бэлгийн үйл ажиллагаа эрэгтэйгээс 10 жилийн өмнө зогсдог. Өөрөөр хэлбэл эмэгтэй хүний бэлгийн үйл ажиллагаанаас үр тогтох чадвар богино. Иймээс бэлгийн үйл ажиллагааны энэ онцлогийг харгалзан эрэгтэй хүн эхнэрээсээ 5—7 ах байх нь тохиромжтой. 

	Эмэгтэй хүн 24—25 наснаас хэтрэлгүй гэрлэх нь зохимжтой. Энэ үед бэлгийн үйл ажиллагаа, биеийн хөгжил хоёрын бүрэн тэгширсэн ид үе давхацдаг. 

	Гэр бүлийн насны дээд заагийг тогтоож болохгүй нь мэдээж. Гэхдээ гэр бүлийн нэн жаргалтай үе цэцэглэлтийн үе байдаг. 

	Германы эрдэмтэн Зельгейм, Зөвлөлтийн академич К. К. Скробанский нар хурьцлын ажлын зохицох эр, эмийн насны харьцааг дараах байдалтай байх нь зүйтэй гэж тооцжээ. 

	 

	Эм       Эр

	18            23

	21            27

	24.5      31.5

	28            35

	31            39

	35            45

	37.5      49.5

	49            63

	 

	Бэлгийн бүрэн бойжих үеийг дээр дурдсан билээ. Гэхдээ үндэстэн, үе уламжлал, цаг уур, нийгмийн орчин нөхцөл янз бүрийн орнуудын гэрлэлтийн хууль тогтоомжтой холбоотой. Жишээлбэл: гэр бүл болох нас нь Австралид эрэгтэй эмэгтэйд 14, Испани төв, Америкт эрэгтэй нь 16, эмэгтэй нь 14, ХБНГУ-д эрэгтэй 21, эмэгтэй нь 16, АНУ-ын холбооны янз бүрийн мужуудад эрэгтэй нь 15—21 насны хооронд, эмэгтэй нь 14—18 насны хооронд эрэгтэй нь эхнэр авах, эмэгтэй нь нөхөрт гарахыг зөвшөөрдөг. 

	ЗХУ-д "ЗСБНХУ холбооны бүгд найрамдах улсад гэрлэлт гэр бүлийн хууль" (1968)-д 18 насанд хүрсэн эрэгтэй, эмэгтэйчүүдийг гэрлэхийг зөвшөөрчээ. Гэхдээ 18 нас хүрсэн бол хориглох зүйлгүй бөгөөд гэрлэх насны доод заагийг зааж буй хэрэг юм. 

	Ойрын төрөл хүмүүс гэр бүл бололцох нь үр удамд муу нөлөөтэй бөгөөд ойр төрлийн хүмүүс гэрлэвэл сэтгэл санаа, мэдрэлийн хүнд өвчтэй хүүхэд төрнө. Ойр төрлийн хүмүүс гэрлэвэл ихэнхдээ үргүй болдог. Цусан төрөл ойртож гэр бүл болох тусмаа түүнээс үе удмыг янз бүрийн гажигтай хүүхэд төрдөг. 

	Хайр дурлалгүйгээр гэр бүл бололцох, эд материалын болон нийгмийн ямар нэг шалтгаанаар эрүүл саруул, аз жаргалтай амьдарч чадахгүйг ухаарвал зохино. 

	Тоонот гэрт толгой холбон аж төрөн амьдрахад эрүүл ахуйн дүрмийг чандлан сахихын зэрэгцээ амьдралын үнэ цэнэ, эрүүл мэндийг хангахад гэр бүлийн үүрэг хариуцлага гэж бий. Хайр дурлал, эр эмийн ёсны соёл нь хүн төрөлхтний соёлын нэгэн язгуур бүрдэл юм. Эр эмийн ёсны эрүүл ахуйг сахих нь маш чухал бөгөөд үүний зэрэгцээ хоёр хосын сэтгэхүйн эрүүл ахуйг сахих хэрэгтэй.

	 

	Хурьцлын эрүүл ахуй

	 

	Гэр бүлийн аз жаргалыг тодорхойлох нэгэн чухал зүйл бол хурьцлын гоо сайхан, эрүүл ахуйн тодорхой хэм хэмжээг сахисан хоёр биеийн харилцан сэтгэлийн ханамжтай байдал юм. 

	Хурьцлыг хоёр бие ханасан байдлаар дуусгавал сайн. Хэрхэн үйлдэж буйгаас шалтгаалахгүйгээр гоо сайхныг эрхэмлэж, сэтгэл сэргэх, тааламжтай болохоор үйлдэхийг эрмэлзэх хэрэгтэй. 

	Хурьцлыг хоёулхнаа, цэвэр, тохитой орчинд үйлдвэл зохино. Энэ нь эелдэг чөлөөтэй, тайвшралыг бий болгож, ингэснээрээ биеийн бүх мэдрэхүй сэргэн сэтгэл ханахад хүргэнэ. Хурьцал үйлдэхэд эмэгтэй харилцан идэвхтэй байх ёстой. Нэгийнх нь сэрэл нөгөөгийнхөө сэрлийг улам хүчтэй болгодог учир эмэгтэй нь өөрийн бэлгийн сэрлийг гаднах төрхөөрөө илэрхийлэхээс ичиж болохгүй. 

	Олон жил цуг амьдарсан гэр бүлийн хүмүүсийн хурьцал эргэн тойрны нөхцөл байдлаас үүдэж тодорхой нэгэн хэм тогтдог, дадаж заншсан тэр нөхцөлд л хэвийн өнгөрдөг. Гэр бүлийнхний хурьцах байдал дадал, заншлын шалтгаанаас хамаардаг. Эр эм хоёр харилцан сэтгэл ханахаар байж хурьцал үйлдэхийг хэвийн гэж үзэж болох юм. 

	Хурьцал үйлдэхэд эр эмийн аль нэг нь заримдаа ердийн хэм хэмжээнээс хазайх явдал байдаг. Гэхдээ үүнийг өөрчлөлт гэж тооцож болохгүй, тэр хоёрын аль алинд хор болохгүй зүйл юм. Зөвлөлтийн профессор, сексопатологич Л. Я. Якобсон "Эр эмийн ёсны хэвийн ажиллагаа хазайх явдал цухуйж болно. Хэргийн учир ямар хэмжээтэй байгаад оршино" гэжээ. 

	Германы эрдэмтэн Р. Нойберт "Гэр бүлийн тухай" шинэ номдоо "хайрлаж дурлалцсан хоёр дураараа болог. Нэг нь нөгөөдөө биеийн болон оюуны шаналгаа үзүүлэхгүй, хайр дуртай, өөрөөр хэлбэл өөрөөсөө илүү цаад хүндээ тохиромжтойгоор үйлчилж байвал юм бүхэн хэвийн байна" гэж тэмдэглэжээ. 

	Хурьцал үйлдэхэд эрүүл ахуйн ихээхэн тохиромжтой нь өөд өөдөөсөө харсан хэвтээ байдал юм. Энэ байрлал бэлгэ эрхтний зохицоо хоёуланд нь таатай байдаг. Босоо юм уу, суугаа байдалд хурьцал үйлдэх нь зохимжгүй юм. Энэ нь байгалиас заяасан зохицоо бишээс гадна булчингийн хүч шаарддагаас бэлгэ эрхтний аюултай өвчин, гэмтэлд хүргэж, бэлгийн хэвийн ажиллагааг эвддэг. Машин, галт тэрэг бусад тээврийн унаанд, усанд орж байхдаа хурьцал үйлдэх нь хортой бөгөөд тохиромжгүй юм. 

	Эрүүл мэнд бэлгийн хэвийн хэм хэмжээ, чадлыг хамгаалахын тулд хэвийн бэлгийн ажиллагааг өөрчилсөн ямар нэгэн аргыг хэрэглэж болохгүй (таслах, дуусгалгүй болих, удаан хурьцах зэрэг). 

	Хоол идсэний дараа хурьцал үйлдэхийн хэрэггүй. Учир нь мэдрэл судасны тогтолцоонд муугаар нөлөөлж гэдэсний хэвийн байдлыг гэмтээдэг. Өлссөн, оюуны болон биеийн хөдөлмөрт ядарсан үед хурьцал үйлдэхийг аль болохоор цээрлэнэ. Угаал, усанд ороод гарангуут, согтуу үед хурьцал үйлдэхийн хэрэггүй. 

	Нэг нь ямар нэгэн цочмог өвчтэй үед хурьцал бүү үйлдээрэй. Умай, түүний дайврын янз бүрийн өвчнүүдийг эмчлүүлж байгаа үед хурьцал үйлдэж болохгүй. Учир нь умайг хэвийн байлгавал эмчилгээ үр дүнд хүрнэ. 

	Жирэмсэн үед хурьцал үйлдэхийг цөөлөх ёстой. Жирэмсний эхний 2—3 сард хурьцал үйлдэхийг эрс хязгаарлах буюу бүр зогсвол сайн. Хүүхэд олсноос 3 сарын дараа хурьцлыг их л болгоомжтой 7 хоногт нэгээс хэтрүүлэлгүй үйлдэж болох юм. Төрөхөөсөө өмнө 2-2.5 сарын хугацаанд хурьцал үйлдэхийг хориглодог. 

	Хэрэв хүндрэлгүй хэвийн төрсөн бол төрсний дараа нэг сар хагасын хугацаа өнгөрөхөд эмэгтэйчүүдийн эмчид үзүүлж зөвлөгөө авсны дараа хурьцал үйлдэж болно. 

	Хурьцлыг шөнө буюу орой үйлдэх нь зүйтэй. Өглөө босохын өмнө хурьцал үйлдэхийг хориглоно. Учир нь хурьцал үйлдсэний дараа хүрэлцээтэй хугацаанд амрахыг шаарддаг. Хурьцал үйлдсэний дараа эрэгтэй эмэгтэй хоёулаа бэлгэ эрхтний гадна хэсгээ савантай бүлээн усаар угаах хэрэгтэй. Энэ угаалыг хурьцал үйлдээд орондоо 1 цаг бүрэн тайвширтлаа хэвтэж амарна. Тэр шөнөдөө хурьцал үйлдэхгүй байхыг эрмэлзэх хэрэгтэй. Ер нь л хурьцлыг нэг шөнө нэг л үйлдэх хэрэгтэй. Гэвч бэлэг бойжиж ид цэцэглэж байгаа насанд хурьцлыг угсруулан үйлдэхийг бэлгийн чадал дур хүсэлтэй холбоотой учир хэвийн үзэгдэлд тооцдог. 

	Үрийн хүүдийд эр бэлгийн эс орох ажиллагаа 36 цагаас доошгүй хугацаа шаарддаг. Иймээс олон удаа угсруулан хурьцал үйлдэхэд үрийн утас, эр эс бараг гардаггүй. Угсруулан хурьцал үйлдэхэд урд булчирхай хуурай агшиж мэдрэл судасны системд хортойгоор нөлөөлдөг. 

	Хурьцал үйлдэх хэм хэмжээг хүн бүрд нэгэн адилаар тогтоож болохгүй нь мэдээж, бэлгийн үйл ажиллагааны чадалтай тохируулж уг асуудлыг өөрөө шийдэх ёстой. Хэрэв багахан хугацаагаар хурьцал үйлдээгүй байхад сайхан санагдаж, амарч бүх бие хөнгөрч сэтгэл санаа өөдрөг, цовоо, ажиллах чадвар сэргэсэн үед ердийнхөөс илүүгээр хурьцал үйлдэхийг байгалиас заяасан хэм хэмжээ гэж тооцно. 

	Их удаан хугацаанд завсарлаж хурьцал үйлдэх нь бэлгийн дурыг бууруулж болно. Иймээс хурьцлыг тогтмол багасган, удаан хугацаагаар завсарлахгүй хийх нь эрүүл мэндэд илүү зохимжтой юм. 

	30 настай эрүүл хүн 7 хоногт 3 хурьцал үйлдэхийг дундаж хэмжээ гэж үздэг. 30-аас дээш насанд 7 хоногт 2, тавиас дээш насанд 7—10 хоногт 1 удаа хурьцал үйлдэх нь зүйтэй. Ялангуяа залуу хүмүүс бэлгийн сэрэлд автахгүй түүнээс ямагт доогуур хурьцал үйлдэж байхыг байнга эрмэлзэх хэрэгтэй. 

	Залуу хосуудын хурьцах дур хэтрэхгүй харин бага байвал зохино. Ийнхүү хурьцах хөнгөн сэрлийг төрүүлж байх нь бие биеэ энхрийлэх, сэрэмтгий байдлыг удаан хадгалах, хурьцлыг тааламжтай байлгах таатай юм. 

	Хурьцлын ажлыг анх удаагаа хийж онгон хальсаа цоолуулсан бол 3—5 хоногт дахин хурьцал үйлдсэний хэрэггүй. 

	Унтахын өмнө цай, ус зэрэг ундааг ихээр уувал өглөөгүүр бэлгэ эрхтэн хөвчрөхөд хүргэдэг. Мөн шулуун гэдэс хэвийн байхад анхаарал тавих нь зүйтэй. Үргэлж өтгөн хатдаг зуршилтай, шулуун гэдэс хэт дүүрэн байснаас давсаг хавчигдаж бэлгэ эрхтэн хөвчирч, дэмий хурьцахад хүргэж болно. 

	 

	Эрэгтэйн хувийн эрүүл ахуй

	 

	Бүх биеийн ялангуяа бэлгэ эрхтний ариун цэврийг сахих нь нэн чухал юм. Эрэгтэй хүн бохир заваан, цэвэрч бус байх нь эмэгтэй хүний дур сэрлийг мөхөөж цаашдаа бэлгийн хэвийн ажиллагаанд саад хүргэж болох юм. 

	Зарим эрэгтэйн бэлгэ эрхтний толгойн хэсэг арьсаар хучаатай байдгаас тээрхийн ар талын ховил дагуу бохирддог. Иймээс ялангуяа хурьцал үйлдсэний дараагаар толгойн хэсгийг ил гаргаж угааж байх хэрэгтэй. 

	Толгойн хэсэг шамрангийн арьс нэлээд хатуу, тээрхийн ар талын ховилд байдаг тосны олон тооны булчирхайгаас ялгарсан шүүс агаарт өтгөрч өвөрмөц үнэр бүхий цайвравтар тосорхог ээзгийрхэг өнгөр тээрхийн ар ховилыг дүүргэж шамрангийн арьсанд хучигддаг. Өнгөр нь ямар нэгэн өвчин үүсгэдэггүй бөгөөд байгалиас заяасан тосорхог зүйл юм. Энэ нь толгойн хэсгийг бүрхэж байснаараа эр үр үтрээнд орох гулгах ажиллагааг сайжруулдаг. Харин бэлгэ эрхтнийхээ толгойг цэвэрлэдэггүй хүний тээрхийн хэсэгт өнгөр ихсэж толгойг тэр аяар хучдаг. Энд шээснээс давс, хурьцал үйлдсэний дараа үтрээнээс гарсан зүйл хуралддаг. Энэ нь эхлээд үнэр орж яваандаа тэр хавийн арьсыг үрэвсүүлж загатнуулж болно. 

	Тээрхийн ард шамрангийн дор өнгөр хуралдах нь нян үржих аятай хөрс бөгөөд өвчин үүсгэгч ч үржиж болно. Үүнээс үрэвсэл үүсэж шамран эргэхээ больж (тээрхийн үрэвсэл, шамрангийн үрэвсэл) өвчилж болно. Үүнээс гадна тосорхог зүйл хуралдаж түүнийг удаан цэвэрлээгүй байснаас хатуурч тээрхийн хэсэг байнга нойтон байж үү шиг (вирусийн халдвар) зүйл ургаж болно. Үүнийг шовх үзүүрт ургацаг-кондилом гэх бөгөөд их ургавал хурьцал үйлдэх боломжгүй болдог. Хэрэв үү гарвал өөрөө эмнэсний хэрэггүй, арьс өнгөний эмчид очиж тусгай аргаар арилгуулах хэрэгтэй. 

	Бэлгэ эрхтэн тээрхий шамрангаасаа гардаггүй бол тодорхой хугацаанд угааж байвал зохино. Харин тээрхий (хааяа бэлгийн буюу оролдож хөвчрүүлэх) төрөлхийн хатуу шамрангаас, урагш гарч ирсэн үед түүнийг шамранд эргүүлж оруулах хэрэгтэй. Эс тэгвэл шамран нь нарийн гогцоо болж тээрхийд ("боож" гогцоолдон чангарч) очих тэжээл цусны урсгалыг тасалдуулж үхжихэд хүргэж мэднэ. Цагариг нь хатуу тээрхий гардаггүй үед мэс заслаар (дугуйлж буюу дагууд нь зүслэг хийх)1 хурьцал үйлдэх, угаалга хийх, таагүй олон зүйлээс чөлөөлөх боломж олгодог. 

	Зарим хүмүүсийн бэлгэ эрхтэн, суганы үстэй хэсэгт умдгийн бөөс (намилзгана) байдаг. Энэ бөөс нь заримдаа сормууст байрладаг. Энэ бөөс нь бэлгийн замаар нэг хүнээс нөгөөд халдаж хошууны тусламжаар арьсны гүнд нэвтэрч тэсэхийн аргагүй загатнуулдаг. Хэрэв ийм шимэгч илэрвэл арьс өнгөний эмчид яаравчлан очих нь зүйтэй. 

	Бохирдох, хөлс, тууралт, тэрчлэн янз бүрийн намилзганад хазуулснаас бэлгэ эрхтний хэсэг загатнаж бэлгийн сэрлийг үүсгэж шөнийн цагаар дур тавих, хөвгүүдэд бол онанизм болох анхны шалтгаан бий болдог. Иймээс бэлгэ эрхтнийг бүх биеийн адил үргэлж цэвэр байлгах шаардлагатай. 

	Заримдаа бэлэг бойжилтын үеийн хөвгүүд, охидын нүүр, цээж, нуруугаар батга (залуусын батга буюу үсний уутны үрэвсэл) гардаг. Энэ нь тослогийн булчирхайн ажиллагаа бэлгийн бойжилттой холбогдон идэвхэжсэнтэй холбоотой юм. Арьсны тослог арьснаас гадагшилж чадаагүй арьсны булчирхайн суваг бөглөрч өвчингүй жижиг зангилаа үүсдэг. Эдгээр нь амархан идээлдэг учир шахахыг хориглодог. Батга гарвал савантай халуун усаар угааж үнэртэй усаар арчина. Ийм үед зун нараар өвөлд кварцын гэрлээр шарх нь ашигтай. Шилжилтийн насанд хөлрөлт ихэддэг учир халуун усанд тогтмол оруулж байвал зохино. Батга гарч эхлэх нь хурьцах цаг болсны шинж гэсэн буруу ойлголт байдаг юм. Бэлгийн ажиллагаа эхэлсэн ч булчирхайн үйл ажиллагааны идэвхжил буурахгүй. 

	Жирэмсэн үед хурьцал үйлдэхэд үтрээнд халдвар дамжих нь хялбархан. Иймээс хурьцал үйлдэхийн өмнө, үйлдсэний дараа савантай халуун усаар эрэгтэй, эмэгтэй аль аль нь бэлгэ эрхтнийхээ гадна хэсгийг сайтар угааж заншвал зохино. 

	 

	Эмэгтэйн хувийн эрүүл ахуй

	 

	Эмэгтэй хүний гадна бэлгэ эрхтэн нь өөрийн бүтцийн хувьд эрэгтэйнхийг бодвол янз бүрийн зүйлээр бохирдох нь амархан, эмзэг байдаг учир ихээхэн анхаарал тавих ёстой. Бэлгэ эрхтэн нь хошноготой зэргэлдээ байрладаг тул хялбархан бохирдож болохыг санавал зохино. Хэлүүний эргэн тойронд тосны булчирхай их байдаг, энд эрэгтэй хүнийх шиг өнгөр тогтож хуралдаж үрэвсэж болдог. Шээсний сүвний эргэн тойрон үтрээний амсрын хэсгийн олон булчирхай ихээхэн салс гаргадаг. Үтрээний ялгадас, салс, өнгөр хуралдаж, биеийн юмны үлдэгдэл цус эмэгтэй хүний бэлгэ эрхтнийг бохирдуулж тэнд нян үржин үрэвсүүлж идээлж болно. Энд орсон халдвар дээш өгсөхдөө (хурьцал үйлдэх үед) амархан тул үтрээ, умай, үр дамжих хоолойг үрэвсүүлж мэднэ. 

	Эмэгтэй хүний бэлгийн завсар үргэлж чийглэг байдаг тул бохирдох нь амархан, хурц үзүүртэй кондилом их хэмжээгээр ургаж улмаар аливаа нян үржиж болдог. Иймээс эмэгтэй хүн өдөр бүр гадна бэлгэ эрхтэн, хярзангийн хэсгээ савантай бүлээн усаар угааж байх шаардлагатай. Биеийн юм ирэх үе, хүндээр бие зассаны дараа эрүүл ахуйн шаардлагыг чухалчлан сахивал зохино. 

	Эмэгтэй хүн бүр хүүхэд ахуйгаасаа үргэлж цэвэрч байх дадал заншлыг сайтар эзэмших нь чухал. Хэрэв эмэгтэй хүн гадна бэлгэ эрхтнээ өдөр бүр угааж заншаагүй бол цэвэр цэмцгэр байдлыг бүрэн дүүрэн сахиж чадахгүй. Эмэгтэйчүүд ариун цэврийг өдөр бүр шүдээ зайлшгүй угаадаг дадал заншил шиг болтол эзэмшвэл зохино. 

	Эмэгтэйчүүд хурьцал үйлдэх бүрдээ угаал хийх нь зүйтэй гэсэн санаа ихээхэн дэлгэрчээ. Энэ нь тийм ч зөв зүйл биш. Гадна бэлгэ эрхтний ариун цэврийг зохих ёсоор сахидаг эрүүл эмэгтэйчүүд үтрээний угаал хийх шаардлагагүй. Эрүүл үтрээг ихээр угаавал байгалиас заяасан өөрөө ариусах чадварыг бууруулна. Зөвхөн бэлгэ эрхтний ямар нэгэн өвчний үед эмчийн зөвлөгөөгөөр үр тогтохын эсрэг арга хэмжээ болгон үтрээний угаалга хийх ёстой. 

	Эмэгтэй хүний үтрээ, өтгөн салслаг шингэнтэй байдаг. Үүнийг үтрээний шүүрс гэх буюу энэ нь бэлгэ эрхтний булчирхайнууд, ихэнх нь умайн хүзүүний булчирхайн шүүрэл мөн. Ялангуяа биеийн юм ирэх үед умайн өөрийн салст бүрхүүлээс шүүрэл ялгарна. 

	Үтрээний шүүрсний хэмжээ, бүрэлдэхүүн нь тодорхой хэлбэлзэлтэй байдаг. Энэ нь нас, эрүүл мэндийн байдлаас (Биеийн юм ирэх, жирэмслэлт, төрсний дараах үе, бэлгийн сэрэл зэргээс) шалтгаална. Үтрээний шүүрс хэвийн үед ихэнхдээ хүчиллэг, хааяа саармаг урвалтай байдаг. 

	Үтрээний шүүрсийг бүрэлдэхүүний ариун чанараар нь дөрөв хуваадаг. 

	 

	Нэгдүгээр зэрэг: 

	Үтрээний ялгадас бага, салсархаг, тунгалаг өнгөтэй, дотроо үтрээний хавтгай хучаас эдэд байдаг сахраас сүүний хүчил үүсгэж өвчин үүсгэгч нянгийн үржлийг дарангуйлах чадвартай Дедерлейний савханцар гэгдэх ашигтай бичил биетнийг олноор агуулсан байна. Үтрээний хавтгай хучаас эдэд байх сахрыг өндгөвчийн гормон зохицуулж байдаг. 

	 

	Хоёрдугаар зэрэг: 

	Үтрээний ялгадас цагаавтар өтгөн байх бөгөөд бичил харуураар харахад ашигтай савханцраас гадна халдвар үүсгэдэггүй янз бүрийн бичил биетэн илэрдэг. Үүнийг хэвийн гэж үзнэ. Бэлгэ эрхтний янз бүрийн өвчний үед буюу үтрээний бүрхүүл гэмтэхэд (хурьцал хүчтэй үйлдэх, гэртээ янз бүрийн зүйлээр эмчилгээ хийх) үтрээний ашигтай савханцрууд гэмтдэг. Үтрээний орчин нь шүлтлэг шинжийг олж тэнд идэвхжүүлэгч бусад нянгууд ихээр үржиж эхэлдэг. 

	 

	Үтрээний дотор талын ариун чанарын гуравдугаарт: 

	янз бүрийн, тэр дотроо идээлүүлэгч нянгууд байдаг. 

	 

	Үтрээний дотор талын ариун чанарын дөрөвдүгээрт: 

	их хэмжээний ялгадас гарч байх бөгөөд эвгүй үнэртэй, шүлтлэг, урвалтай, цагаан эс ихээр байхаас гадна янз бүрийн халдвар үүсгэгч нянгууд байна. 

	 

	Эрүүл үед үтрээнээс гарч байгаа ялгадас өөрт мэдэгдэж эвгүй оргихгүй, харин ялгадас ихдэж гадна бэлгэ эрхтнийг бохирлож, байнга нойтогнож загатнаж, хорсож, эвгүй үнэртэй болох явдал гардаг. Үүнийг цагаан юм гэнэ. Энэ нь үрэвслийн, үрэвслийн бус хоёр янз байдаг. Цагаан юм гарах нь бие махбодын эсэргүүцэл сулрах, бэлгэ эрхтний хэвийн үйл ажиллагаа хямрах, янз бүрийн ерөнхий өвчин үүссэний шинж тэмдэг юм. Өндгөвчийн гормонууд нь үтрээний хавтгай хучаас эдэд сахар хуримтлагдах нөлөөтэй болох нь тогтоожээ. Өндгөвчийн даавар дутахад үтрээний хавтгай хучаас эдэд сахар үүсэх ажиллагаа алдагдаж үтрээний савханцрын тэжээлийн эх булаг тасалдан мөхөж цагаан юм үүсдэг байна. Цагаан юм заримдаа нас ахисан, хөгширсөн эмэгтэйчүүдэд өндгөвчийн үйл ажиллагаа буурсан үед илэрдэг. Энэ нь цус багадалт, сахрын шижин, хумхаа, сүрьеэ, умайн хүзүүний ур, зүрхний хүнд өвчний үед илэрдэг. 

	Хэтэрхий олон хурьцал үйлдэх, хурьцлыг зориуд дутуу орхих, үр тогтохоос урьдчилан сэргийлэх янз бүрийн зүйлсийг үтрээнд хийх ялангуяа тэнд удаан үлдээх (таглаа, бөмбөлөг мэтийг), ариутгах уусмалаар их угааж савны савханцруудыг үхүүлэх, төрсний дараах умайн хүзүү хярзангийн хуучин урагдал, умай буруу байрлах, өтгөн байнга хатах, үтрээнд янз бүрийн төрлийн механик ажиллагаа хийх, жишээлбэл: дур тайлах зорилготой оролдох зэрэг нь цагаан юм үзэгдэхэд түлхэц өгдөг. 

	Ажил төрлийн хортой нөхцөл жишээлбэл, янз бүрийн хорт бодистой холбоотойгоор (мөнгөн ус, хар тугалга, аниллины будаг, тамхины тоос мэт) цагаан юм гарч болно. 

	Эмэгтэй хүний бэлгэ эрхтэнд нян нэвтрэх, умайн хөндий, хүзүүний дотор доод хэсэг, салст бүрхүүлд, үтрээ үрэвсэх үед цагаан юм мэдэгдэм ихэсдэг. 

	Цагаан юманд их хэмжээний идээ байх тул түүний, өнгө, өөрчлөгдөж эвгүй үнэртэй болдог. 

	Үрэвслийн процессыг дагалдаж цагаан юм ихдэх бөгөөд ялангуяа заг хүйтэн өвчнөөс үүдсэн бол эмэгтэй хүнд маш аюултай. Эмэгтэй хүнд заг хүйтэн өвчнөөр үүдсэн үрэвсэл нь алгуураар мэдэгдэх зовуурьгүйгээр явагддаг. Хүйтэн өвчний үүсгэгч нь шээс дамжуулах хоолой, булчирхайлаг ховилууд умайн хүзүүнд байрлах дуртай. 

	Хүйтэн өвчний үеийн үрэвслийн ялгадас нь хааяа их байх бөгөөд үтрээнээс урсаж, булчирхайд халдварлаж улмаар шулуун гэдсэнд дамжиж ч болдог. Үтрээнд орох хэсэг үргэлж норж цочирч, цавь хярзан заримдаа бэлгийн гаднын эргэн тойрны арьс, гуяны дотор тал өгзөгний хоорондох завсар хэсэг үрэвсэж болдог. 

	Цагаан юм гарах нэг шалтгаан нь бичил биетэн трихомонад үтрээг үрэвсүүлэх явдал юм. Трихомоназыг нь зөвхөн бичил харуурт хардаг. Тэр нь лийр хэлбэртэй, хажуудах долгиолог хэнгэргэн хальс (үелздэг хальс) урдах шилбүүрийнхээ тусламжаар чөлөөтэй хөдөлдөг. Үтрээн трихомонад нь хүний шээс бэлгэ эрхтэнд үрждэг. Ил усанд (гол, нуур) хөгжил нь зогсдог. Голчлон савангийн уусмал, нарны гэрлийн шууд нөлөөлөлд түргэн сөнөдөг. Иймээс бэлгийн бус замаар халдвар ихэвчлэн дамжихгүй. Харин 100 гаруй хэлбэрийн трихомонад байдаг. Тэдгээр гэрийн тэжээмэл олон амьтад, шувуу, мэрэгчдэд амьдардаг. Хүнд үтрээнээс гадна гэдэс, амны хөндийд үрждэг. 

	Трихомонад нь хүйтэн өвчний үүсгэгч шиг хурьцлын замаар эрэгтэй хүнд дамжиж шээс дамжуулах,хоолойг үрэвсүүлж хүйтэн өвчинтэй төстэй шинжээр илэрдэг. Трихомонадын үед хүйтэн өвчнийх шиг манжин булчирхайн үрэвсэл, үрийн хүүдийний үрэвсэл, төмсгийн дайврын үрэвсэл, зэрэг бүх л шээс бэлгэ эрхтний үрэвсэл тохиолддог. Бэлгийн замаар эрэгтэй эмэгтэй алинд ч халддаг. Мөн трихомонадаар охид, настай эмэгтэйчүүд өвчилнө. 

	Энэ өвчнийг үүсгэгч үтрээний хана, умайн хүзүүвчинд нэвтэрч үрэвсүүлэн амархан хөөсрөмтгий цайвар шаргал ялгадас ихээр үүсгэнэ. Заримдаа цагаан юм дотуур хувцсыг бохиртуулахаар их гардаг. Цавины дотор тал, хярзан норж улайн эмэгтэй хүн явахад их зовуурьтай болдог. Энэ үед ихэнхдээ загатнаж, шээх үед хорсох, хатгуулах байдал илэрдэг. Гэвч хааяа үл мэдэг цагаан юм гарч байдгаас эмэгтэйчүүд онц мэдэрдэггүй. Трихомонад нь эмэгтэй хүний шээсний сүвэнд байхаас биш умайн хөндий, үр дамжуулах гуурс, өндгөвчинд ихэнхдээ амьдарч чаддаггүй. Хэрэв тэнд үрэвсвэл үргүй болгож болно. Шээс бэлгийн трихомонадаар хүүхэд төрүүлэх насны дөрвөн эмэгтэйн нэг нь өвчилж болох жишээтэй юм. 

	Эмэгтэй хүнд трихомонад илэрвэл нөхрийгөө заавал шинжлүүлэх хэрэгтэй. ЗХУ, гадаадын эрдэмтдийн судалгаанаас үзэхэд шээсний сувгийн хүйтэн өвчний бус үрэвсэлтэй эрэгтэй хүмүүсийн 20—25 хувьд нь трихомонад илэрдэг (Н. М. Порудомин) гэж тооцоолжээ. Трихомонадын үрэвсэл эмэгтэй хүнд эрэгтэй хүнээс 3 дахин илүү тусдаг. Үүнээс гадна бэлгэ эрхтний трихомонадтай эмэгтэйд хүйтэн өвчин цөөнгүй илэрдэг гэдгийг мартаж болохгүй. Ийм үед пенициллин нь хүйтний үрэвслийг хялбархан устгаж, харин трихомонад үрэвслийн процессыг удаан байлгаж цааш гүн рүү үрэвсүүлж байдаг. Иймээс хүйтэн өвчнийг эмчлэхээс трихомонадыг эмчлэх нь амаргүй юм. 

	Трихомонад нь ихэнх эрэгтэйчүүдэд онц шинж тэмдэг өгдөггүй тохиолддог. Иймд эрэгтэй хүний трихомонадыг оношлох нь эмэгтэйчүүдээс хэцүү. Эрэгтэйчүүд өөрөө ямар ч шинж тэмдэггүйгээр эмэгтэй хүнд өвчин дамжуулдаг. Иймээс гэр бүлийн хүмүүсийн нэгэнд трихомонад илэрвэл хоёулаа эмчлүүлэх хэрэгтэй. 

	Трихомонад хааяа эрүүл эмэгтэйчүүд, охидод "трихомонад тээвэрлэгч" ямар ч хоргүйгээр амьдардаг. Үтрээний ариун чанар III, IV зэрэгт буурч ашигтай нян Дедерлейний савханцар мөхөж, хүчиллэг орчин нь шүлтлэгээр солигдон үтрээний ялгадас нянг хөнөөх чанар нь буурсан үед трихомонадын өвчин үүсгэх чанар нь илэрдэг. Бэлгийн дааврууд багасах, ялангуяа цэвэрших (климакс) үед трихомоноз халдах хөгжих нь амархан. 

	Трихомонад илэрвэл яаралтай өвөрмөц эмчилгээ хийлгэх шаардлагатай. Трихомонадыг эмчлүүлэхгүйгээр удаан явахад хүйтэн өвчнөөс дутахгүй хор аюул хүргэнэ. Эмчлүүлснээс хойш 2—3 сар эмчийн хяналтад байвал зохино. Трихомонадад дархлал тогтдоггүй. Цагаан юм багаар үзэгдэх нь ноцтой өвчин биш гэсэн ойлголт зарим эмэгтэйчүүдэд байдаг. Энэ бол огт үндэсгүй зүйл. Цагаан юм бага ч гэлээ гарах нь өвчний шинж бөгөөд ялангуяа настай эмэгтэйчүүдэд хавдрын шинж ч байж болох юм. Иймд цагаан юм мэдэгдвэл яаралтай эмчид очих хэрэгтэй. Өөрөө эмчилж болохгүй. Ингэвэл өвчнийг архагшуулж, унжруулж байдлыг хүндрүүлэх эхлэл юм. 

	 

	Биеийн юм ирэх үеийн эрүүл ахуй

	 

	Биеийн юм ирэх үед организмын янз бүрийн халдварт өвчнийг эсэргүүцэх чадвар нь буурдаг тул охид, эмэгтэйчүүд биеийн болон бэлгэ эрхтний ариун цэврийг сайтар сахих хэрэгтэй. Биеийн юмны хэмжээ, үргэлжлэх хугацаа нь ерөнхий болон, бэлгийн эрүүл ахуйг хэрхэн сахиснаас ихээхэн хамаарна. 

	Эх нь юм уу, эмэгтэй багш нь охидод анхны биеийн юм ирэхийн учир, ач холбогдлыг нь ухаалгаар урьдчилан хэлсэн байх ёстой. Хамгийн эрүүл чийрэг охидод ч гэсэн биеийн юм шууд тогтмолждоггүй. Бараг нэг жил учир нь олдохгүй байгаад дараа нь нэг хэмд тогтдог. Иймд биеийн юм нь үзэгдэж эхэлж байгаа охидыг эмчлэх гэж яарах хэрэггүй. 

	Биеийн юм ирж буй үед бэлгэ эрхтнийг хоногт хоёроос доошгүй удаа буцалсан бүлээн усаар угаах хэрэгтэй. Угаалгын урьд, мөн дараа нь гараа савандаж угаана. Угаалгын дараа тусгай зориулсан цэвэр алчуураар арчина. Энэ алчуурыг нүүр гарын алчуураас тусад нь байлгаж буцалгаж угаана. 

	Бэлгэ эрхтэнд гадна халдвар орохоос сэргийлж хавчуулсан "ариун цэврийн хэрэгслийг" өдөрт хэд хэдэн удаа солино. Үтрээнд хөвөн бөмбөлөг хийж байх нь гарч буй цусыг шингээх ач тустай. 

	Биеийн юм ирж байх үед үтрээнд эмчийн заалтгүйгээр бургуй тавих нь эвгүй. Яагаад гэвэл түүнээс болж улам нойтон оргиж, үтрээний ханын өнгөн давхарга хуурахад хүргэдэг. 

	Биеийн юмны үед, ялангуяа сүүл рүү нь дур тачаал ихэсдэг. Гэвч бэлгэ эрхтэн рүү цус ихээр очиж, биеийн юмны хугацааг уртасгаж болох учир энэ үед хурьцахыг бүрэн хориглоно. Гэхдээ энэ үед л жирэмсэн болдог гэж зарим хүүхэдгүй гэр бүл буруу ойлгодог тул дээрх шаардлага биелэгддэггүй юм. Үнэхээр энэ үед үр тогтох ихээхэн боломжтой авч бэлгийн харьцааны гоо сайхны мэдрэмжийг гутаана. Мөн энэ үед умайн амсар хагас онгойсон байдаг болохоор хурьцлын үед тийш нь нян орж болох юм. 

	Биеийн юм ирж байх үед заг хүйтний нууц хэлбэртэй эмэгтэйчүүд эрчүүдэд уг өвчнийг амархан халдваржуулж болно. Иймд биеийн юм ирж байх үед эмэгтэйчүүд хурьцах тухай бодох ч хэрэггүй юм. Түүнээс гадна хурьцах үед үтрээний цус, салс нянгууд эрэгтэйг сүвэнд үлдэж үрэвсүүлж болох юм. 

	Биеийн юм ирж буй үед биеэ, ялангуяа хөл, хэвлийн доод хэсгийг дааруулж болохгүй. Гэнэт даарснаас биеийн юмны хэвийн давтамж алдагдаж бөөрний өвчин тусаж болно. Усан сан, голд шумбахыг хориглоно. Цус алдах, халдвар орохоос сэргийлж онгоцонд усанд орохыг зөвшөөрөхгүй. Энэ үед шүршүүрт орох нь ашигтай ч, аятайхан ч байдаг. 

	Энэ үед биеийн хүчний хүнд хөдөлмөр, оюуны хэт ядаргаанаас зайлсхийж, гүйх, харайх, сагс, гар бөмбөг тоглох, цанаар явах, бүжиглэх, спортын хэрэглэлтэй дасгал хийхийг хориглоно. Биеийн юм хэвийн ирж байхад ердийн дасгалаа үргэлжлүүлж, гимнастикийн хөнгөн дасгал хийж биеэ чийгтэй алчуураар арчина. 

	Охидод бэлгэ бойжилтын үед, түүнчлэн биеийн юм ирж байхад нь дугуйгаар явах нь хориотой. 

	Эрүүл эмэгтэйчүүд биеийн юм ирж байх үедээ гэр ахуйн болон албан ажлаа ердийнхөөрөө үргэлжлүүлнэ. 

	Биеийн юм ирж байх үед аарцгийн цусан хангамжийг нэмэгдүүлж цус гаралтыг нэмэгдүүлж болох халуун ногоо, чинжүү, согтууруулах ундааны төрлийг хэрэглэхийг цээрлэнэ. Мөн өтгөн шингэнээ удаан барихаас зайлсхийх ёстой. 

	Биеийн юм нь эмэгтэйчүүдийн архаг өвчнөөс гадна сүрьеэ, хэрлэг, мэдрэлийн өвчнийг сэргээж болно. Биеийн юм нь олон өвчний үед ялангуяа мэдрэл, дотоод шүүрлийн системийн өвчин, элэг, бөөрний өвчний үед өөрчлөгдөж болно. Биеийн юм өчүүхэн төдий өөрчлөгдвөл эмчид очих нь эмэгтэй бүрийн үүрэг мөн. 

	Биеийн юмны цус бүлэгнэдэггүйг санах хэрэгтэй. Хэрэв биеийн юм ялангуяа нас ахисан эмэгтэйчүүдэд нөжтэй үзэгдвэл өвчний шинж мөн. Биеийн юм ирэхэд дунджаар 100 г цус алдах ба өвдөлтийн ямар ч шинж мэдэгдэхгүй.

	ЗОХИОГЧИЙН ҮГ (орчуулсан Г. Пүрэв)

	 

	АНАТОМИ—ФИЗИОЛОГИЙН ҮНДЭС

	 

	ҮР ТОГТОЛТ, УРГИЙН ӨСӨЛТ

	 

	ИХЭР ХҮЙСИЙГ ТОДОРХОЙЛОХ ШАЛТГААН

	 

	БЭЛГИЙН ХӨГЖИЛТ БОЙЖИЛТ (орчуулсан Ч. Энхдалай)

	Хүүхэд болон орь залуу нас

	"Эгзэгтэй үе"

	Нас бие гүйцэх үе

	 

	БЭЛГИЙН ЗӨН, ХАЙРЫН СЭТГЭЛ

	 

	ЭР ЭМИЙН ҮЙЛ АЖИЛЛАГААНЫ НИЙЦЭЛ

	Дур тачаалыг сэдээгчид

	Эр эмийн үйл ажиллагааг зохицуулах төв

	Эрекц, эякуляц

	Оргазм (дур ханалт)

	Хурьцал

	 

	АНХНЫ ХУРЬЦАЛ, ГЭР БҮЛИЙН БАТЖИЛТ

	 

	 

	ЭРЭГТЭЙ, ЭМЭГТЭЙЧҮҮДИЙН ӨВӨРМӨЦ БОДГАЛ ОНЦЛОГ

	 

	ЭР ЭМИЙН ЁСНЫ ХЯМРАЛЫН ШАЛТГААНУУД (орчуулсан Ж. Артөр)

	Эр эмийн ёсны эрүүл ахуйн зарим асуудал

	Хурьцал хэвийн байдлаас хэлбийх нь

	Мансууруулах бодис хэрэглэх, тамхи татах, архидах

	Онанизм (орчуулсан Ч. Энхдалай)

	Мэдрэлийн ядаргаа, мэдрэх этгэхүйн хямрал

	Бусад шалтгаан

	 

	ӨНГӨНИЙ ӨВЧИН, БЭЛГИЙН АМЬДРАЛ (орчуулсан Д.Цогт)

	 

	ҮРГҮЙДЭЛ

	Үргүй, хүүхэдгүй болохын тухай ерөнхий ойлголт

	Эрэгтэйчүүдийн үргүйдэл

	Эмэгтэйчүүдийн үргүйдэл

	 

	ЗОРИУДЫН ҮРГҮЙДЭЛ БУЮУ ХҮҮХЭДГҮЙ БОЛОХ НЬ

	Үр зулбалт, түүний уршиг

	 

	ЖИРЭМСЛЭХЭЭС ЗАЙЛСХИЙХ АРГА (орчуулсан С. Загдсүрэн)

	 

	ГЭР БҮЛ, ЭР ЭМИЙН ЁСНЫ ЭРҮҮЛ АХУЙ

	Хурьцлын эрүүл ахуй

	Эрэгтэйн хувийн эрүүл ахуй

	Эмэгтэйн хувийн эрүүл ахуй

	Биений юм ирэх үеийн эрүүл ахуй

	Эр эмийн ёсны хүмүүжлийн тухай

	Залуучууд өсвөр насныхны эр эмийн ёсны мэдээллийн тухай

	 

	ЭР ЭМИЙН ХАРЬЦААНЫ НИЙГМИЙН БОЛОН ХУВИЙН АЧ ХОЛБОГДОЛ

	 

	ТӨГСГӨЛ

	 


А. Г. СТАНКОВ “ГЭРЛЭХИЙН ӨМНӨ, ГЭРЛЭСНИЙ ДАРАА САНАХ ЗҮЙЛ” (1986) номын Хэвлэн нийтлэлийн мэдээлэл

	 

	А. Г. СТАНКОВ

	 

	ГЭРЛЭХИЙН ӨМНӨ, ГЭРЛЭСНИЙ ДАРАА САНАХ ЗҮЙЛ

	 

	Орчуулсан Ч. Энхдалай, Г. Пүрэв, Д. Ганхуяг, Д. Цогт, С. Загдсүрэн. Ж. Артөр

	 

	Редактор Л. Одончимэд

	Зураач Л. Дэхлээ

	Уран сайхны редактор Д. Загдсүрэн

	Техник редактор Ш. Цэвэлмаа

	Хянагч О. Баярмаа, Д. Шүр, Д. Сайн-Амгалан

	Өрөлтөд 1986—12—16. 

	Хэвлэлтэд 1987—1—30

	Цаасны хэмжээ 84x108/32 

	Хх 11,25 

	Хнх 18,90 

	Тх 17,5

	Хэвлэсэн тоо 20000 

	ХГ№ 213/85 

	Зах № 391 

	Үнэ 4 тө 40 мө

	 

	Улсын Хэвлэлийн Газар. Улаанбаатар, 

	Элдэв-Очирын гудамж № 7

	 

	Сүхбаатарын нэрэмжит Хэвлэлийн Комбинат 

	Улаанбаатар, Сүхбаатарын талбай, 6. 

	 

	613. 9

	С-664

	 

	V-5

	3306-82

	 

	[image: болор спеллArtboard 1]

	
Notes

		[←1]
	 Лал индуизмийн сургаалыг шүтэгчид, Ази, Африкийн зарим ястан бэлгийн тээрхийн доод талын холбоосыг хүүхэд ахуйд нь огтолдог ажээ. 

